
Abstract
This paper discusses communication skills as a part of learning and innovation skills which are required to succeed in increasingly complex life and work environments in the 21st century. Questionnaires were employed to obtain qualitative data from freshmen, sophomores, juniors and seniors of English teaching and foreign language education program. The findings show that Mongolian students’ mean score was lower than the one in the USA. Thus the undergraduates need to improve their communication skills and some tips are suggested to do so.    

Судалгааны зорилго: Монгол Улсын Боловсролын Их Сургуулийн Нийгэм, Хүмүүнлэгийн Ухааны Сургуулийн англи хэлний багш, гадаад хэлний боловсролын I-IV ангийн оюутнуудын харилцааны чадварын түвшинг тодорхойлох зорилгын хүрээнд харилцааны чадамжийн 40 асуулт бүхий хувь хүмүүсийн харилцааны санг ашиглаж судалгаа авах, тоон болон чанарын боловсруулалт хийх, англи хэлний багшийн ангийн оюутнуудын харилцааны чадварын онцлогийг  тодорхойлох, зөвлөмж боловсруулах зорилттой.  
Судалгааны арга:  Сэдвийн судлагдсан байдлыг эх материал судлах аргаар, оюутнуудын харилцааны чадварыг илрүүлэхэд М.Биенвенугийн 40 асуулт бүхий нэргүй асуулга болон  ажиглалтын аргыг ашигласан ба судалгаанд англи хэлний багшийн I-IV ангийн нийт 120 оюутныг санамсаргүй түүврээр сонгож асуулга судалгааг авав.  
 Сэдвийн судлагдсан байдал 
Энэхүү судалгаанд суралцагчдын эзэмшвэл зохих 21-р зууны чадваруудын нэг харилцааны чадварыг авч үзэв. Учир нь 21-р зууны улам бүр нийлмэл цогц болж буй амьдрал, ажлын орчинд суралцагчдын хэрхэн оролцохыг суралцахуй ба инновацийн чадварууд нь харуулах ба эдгээр нь бүтээлч байдал ба инноваци, шүүмжлэлт сэтгэхүй ба асуудал шийдвэрлэх, харилцаа ба хамтын ажиллагааны чадваруудаас бүрдэнэ (UNESCO, 2010). ЮНЕСКО-гийн шинэ зуунд суралцагчдад шаардлагатай 21-р зууны чадваруудын талаарх бичиг баримтын нэгэн хэсэг ‘Боловсролыг өөрчлөн хувиргаж буй Мэдээлэл Харилцааны Технологи (МХТ)-н удирдамж’- д суралцахуй ба инновацийн чадваруудын нэгэн бүрдүүлбэр хэсэг - харилцаа ба хамтын ажиллагааны чадварыг ’21-р зууны Чадваруудын Төлөөх Түншлэл’ (Partnership for 21st Century Skills (P21)) –с авчээ. Энэхүү P21 нь үндэстэн дамнасан дийлэнх мэдээлийн технологийн корпорациуд, боловсрол, номын сан, үйлдвэрлэл болон хэвлэл мэдээллийн голлох байгууллагуудыг багтаадаг америкт төвтэй байгууллага ба дэлхийн шинэ эдийн засагт 21-р зууны суралцагчдын амжилт гаргахад шаардагдах чадварт анализ хийснээрээ нэрд гарсан байгууллага юм. Улмаар энэхүү байгууллагын гол зорилго нь эдгээр 21-р зууны чадваруудыг америкийн ерөнхий боловсролын (K-12) гол цөм болгоход оршдог.  Энэ байгууллага нь хэдийгээр америкт төвтэй хэдий ч ЮНЕСКО боловсруулан гаргасан олон материалыг нь ази, номхон далайн бүс нутагт зориулж бага зэрэг өөрчлөн авч ашигладаг. 
Бүдүүвч 1. 21-р зууны суралцагчийг дэмжих ба хүрэх үр дүнгийн тогтолцоо 

Улмаар амжилттай харилцаж чаддаг хүн харилцааны дараах таван чадварыг эзэмшсэн байх шаардлагатайг Майрон Чартиер дурджээ (эх сурвалж: АНУ-ын Сакраменто Мужийн Их Сургууль). 
1. Өөрийгөө сайн мэддэг байх - энэ чадвар нь хүмүүсийн бусадтай харилцахад нөлөөлдөг маш чухал чадвар юм.
2. Сайн сонсогч байх чадвар - уг чадварыг өнөөг хүртэл харгалзаж үздэггүй байсан. 
3. Бодол, санаагаа ойлгомжтой илэрхийлэх чадвар - уг чадварыг олон хүн эзэмшиж авч чаддаггүй байна. 
4. Ялангуяа уурлах, уцаарлах зэрэг сөрөг сэтгэлийн хөдөлгөөнөө барих зохистойгоор шийдэх чадвар   
5. Бусад хүмүүст өөрийгөө чөлөөтэй, үнэн зөвөөр нээж харуулах чадвар - өөрийгөө нээж харуулах чадвар нь сэтгэл хангалуун харилцааны үндэс болно. 
Сүүлийн жилүүдэд гэр бүлийн зөвлөгөө, эцэг эх хүүхдийн зөвлөгөө, бүлгийн эмчилгээ, жижиг бүлгийн харилцаа зэрэг хүмүүсийн харилцаа судлалд хэд хэдэн судалгааны арга техникүүдийг боловсруулаад байна. 
Харилцааны чадамжийн асуулга нь өргөн хүрээний олон янзын нөхцөл байдалд нийгмийн харилцаа хэрхэн өрнөж байгааг харуулна. Уг асуулга нь хүмүүсийн харилцааны ерөнхий чиг хандлагыг хэмжих зорилготойгоос гадна үүнийг менежментийн зүгээс  зөвлөгөө өгөх, хичээл заах, ярилцлага авах, судалгаа хийх зэрэгт ашиглаж болно. Судалгаанд Милард Биенвенугийн харилцааны чадамжийн 40 асуулт бүхий хувь хүмүүсийн харилцааны санг ашиглав. 
[bookmark: _GoBack]Судалгааны дүн: Англи хэлний багшийн I-IV ангийн тус бүр 30 оюутан, нийт 120 оюутнаас 7 эрэгтэй, 113 нь эмэгтэй байна. I ангийн 30 оюутан 17-19 настай, II ангийн 30 оюутан 19-21 настай, III ангийн 30 оюутан 19-21 настай, IV ангийн 30 оюутан 20-25 настай байв.  Нийт 40 асуулттай, дээд оноо нь 120 байх харилцааны чадварын асуумжид эдгээр 120 оюутны дундаж оноо нь 76.4 байв. Биенвенугийн судалгаанд уг асуумжийн эдгээр насны бүлгийн дундаж оноо нь 85.93 байгаа нь манай суралцагчдынхаас 9.53 оноогоор илүү байна. Өөрөөр хэлбэл эдгээр суралцагчдын өөрийгөө таних, бусдыг сонсох, өөрийгөө ойлгомжтой илэрхийлэх, сөрөг сэтгэлийн хөдөлгөөнөө барих, өөрийгөө нээж харуулах чадвар нь олон улсын судалгааны дунджаас бага байна. 
Анги тус бүрээр авч үзвэл I  ангийн 30 оюутны дундаж 73.3, II ангийн 30 оюутны дундаж 74.4, III ангийн 30 оюутны дундаж 75.4, IV ангийн 30 оюутны дундаж 82.6 оноо байна. 
Уг асуулгын 26-р асуулт болох “Та өөрийн хэрхэн бодож сэтгэж, мэдэрч, итгэж үнэмшиж буйгаа бусдад хэлж өөрийгөө ойлгуулдаг уу?” гэсэн асуултад I ангийн 30 оюутнаас 67% оюутан өөрийнхөө бодол, итгэл, үнэмшлээ бусдад ойлгуулж чаддаггүй гэж хариулсан байхад IV ангийн 30 оюутнаас 83% нь бусдад өөрийгөө бүрэн ойлгуулж чаддаг гэж хариулсан байна. IV ангийн оюутнууд хичээл, даалгавар, үнэлгээний талаар багштайгаа илүү чөлөөтэй ярилцаж санаа бодлоо нээлттэй илэрхийлдгийг дээрх оноо харуулж байж болох юм. Мөн “Хэн нэгэн хүн таны сэтгэлийг түгшээж гонсойлгосон тохиолдолд та удаан хугацаагаар дүнсийж, хошуугаа унжуулдаг уу?” 21-р асуултад I ангийн 60 оюутны 52% нь тийм гэж хариулсан байна. Энэ нь 17-21 настай I, II ангийн оюутнууд сөрөг сэтгэлийн хөдөлгөөнөө барих чадвар сул байгааг харуулж байна.  Дээрх асуултад III, IV ангийн оюутнуудын 87% нь үгүй гэж хариулснаас харахад ахлах ангийн оюутнуудын сөрөг сэтгэлийн хөдөлгөөнөө барих чадвар нь сайжирсантай холбоотой байж болно. 10-р асуулт “Та хүнтэй ярилцах үедээ тухайн хүнээс илүү их ярих хандлагатай байдаг уу?” гэж асуухад I, II  ангийн 92%-ийн оюутан үгүй гэж хариулсан байхад III, IV ангийн оюутнуудын 95% нь бусдаасаа илүү ярих хандлагатай байдаг гэж хариулсан байна. Энэ нь нэг талаас оюутнууд биеэ барихгүй, өөрийгөө бүрэн илэрхийлэх харилцааны чадвар нь хөгжиж байгаа боловч нөгөө талаас бусдыг сонсож сурах буюу идэвхитэй сонсох, хүлээцтэй байх зэрэг харилцааны хэм хэмжээнд анхаарах нь зүйтэйг харуулж байна. 
Дүгнэлт: Дээрх асуумж ба албан бус ажиглалтын дүнгээс үзэхэд I-IV ангийн оюутнуудын харилцааны чадвар анги ахих тусам аажмаар дээшилж байгаа нь сайн талтай ч олон улсын судалгааны дунджаас доогуур байгаа нь суралцагчдын харилцааны чадварыг хөгжүүлэх шаардлагатайг харуулж байна. Янз бүрийн хичээл дээр явуулдаг хамтран гүйцэтгэх бүтээлч, асуудлыг шийдсэн дасгал даалгаврууд нь анги ахих тусам оюутнуудын харилцааны чадварыг хөгжүүлж бие хүн төлөвшихөд нөлөөлж болно. Оюутнууд бусад суралцагчид болон багш нартай тогтмол харилцах болсноор өөрийгөө бусадтай харьцуулж өөрийгөө таньж мэдэх улмаар өөрийгөө бусдад ойлгомжтой, тодорхой илэрхийлэх, өөрийгөө бусдад нээж таниулах чадвар нь хөгжиж байгаа нь ажиглагддаг. Харилцааны чадварын дундаж оноо анги ахих тусам өсөж буй нь сайн хэдий ч үүнийг цаашид улам сайжруулахад дараах зөвлөмжийг санал болгож байна.   
Суралцагчдын харилцааны чадварыг сайжруулах зөвлөмж
Австралийн Макуари их сургуулийн судлаачдын зөвлөмж    
1.  Харилцааны чадварыг зөвхөн энэ төрлийн хичээл буюу академик хэлний мэргэжилтнүүдэд даатгах бус, судлагдахуун бүрийн бүрдүүлбэр хэсэг болгох. Уламжлал ёсоор ‘академик харилцаа’-ны семинарыг салангид явуулах нь цөөхөн суралцагчдад хүрдэг ба энэ нь хугацааны хувьд ч богино байдаг. Учир нь харилцааны чадвараа хөгжүүлэх нь ойрын зайн гүйлт бус, холын зайн марафон гүйлттэй ойролцоо байдаг. Суралцагчид өөрсдийн харилцааны сул талаа илрүүлж үүнийгээ сайжруулах шаардлагатай. Үүнд голдуу олон сар, жилийн хугацаа ордог. Улмаар харилцааны чадварыг хам сэдэвт нь, болвол бодит амьдралын жишээ бүхий тусгай даалгавар дээр хэрэгжүүлж үнэлэх нь зүйтэй. Ингэснээр суралцагчид уг чадваруудыг анги тэнхмээс гадна бодит амьдрал дээр ашиглаж болохыг харах ба энэ нь сэдэлжүүлсэн, утга учиртай даалгавар болно.  
2.  Хичээлийн хөтөлбөр бүр харилцааны стандарттай байх 
3. Ажил олгогчидтой ямар төрлийн харилцааны чадварыг эрхэмлэх ба төгсөгчдөд заах ёстой талаар санал солилцож сургалтын хөтөлбөрт оруулах 
Их сургуульд харилцааны чадварт хэрхэн сургахыг заасан дээрх зөвлөгөөнөөс гадна манлайллын байгууллагаас гаргасан харилцааны нэн шаардлагатай 10 чадвараас дурдвал идэвхитэй сонсож сурах, үгэн бус харилцаандаа анхаарах, товч тодорхой байх, нөхөрсөг байдал, өөртөө итгэлтэй байх, бусдын сэтгэлийг ойлгох, уян хатан байх, бусдыг хүндлэх, зөвлөмж үнэлгээг зүй зохистойгоор өгөх ба хүлээн авах, харилцааны зөв хэрэглүүрийг сонгох нь ямар салбарт ажиллахаас үл хамааран удирдлага, хамтран ажиллагсадтайгаа үр дүнтэй, амжилттай харьцахад эн тэргүүнд шаардагдаж ажил, амьдралын харилцаанд амжилт авчирдаг байна. Цахим эрин үед амьдарч буй суралцагчид бусадтай биеэр уулзаж ярилцах, утас, цахим шуудан болон нийгмийн сүлжээгээр хэлэх зүйлээ хэрхэн үр дүнтэй дамжуулах ба хүлээн авахыг мэдэх шаардлагатай.   

